
Alice traballa nunha compañía de enxeñaría biolóxica, onde se encarga de cultivar 
plantas modificadas xeneticamente. É a responsable dun exitoso deseño: unha 
flor chamada Little Joe, en honor ao seu fillo. Cuns poucos coidados, o recendo 
químico de Little Joe pode proporcionarlle felicidade á xente, así coma infinidade de 
valores terapéuticos beneficiosos para a humanidade. Antes de que o experimento 
finalice, Alice agasállalle un exemplar da flor ao seu fillo, que irá mudando de 
conducta de forma estraña. Mais, son os cambios de comportamento debidos á 
ciencia ou á progresiva deshumanización da especie? O último filme de Hausner é 
un sorprendente conto terrorífico a modo de parábola social sobre a alienación e
a perda de emocións reais para acadar unha felicidade artificial.  
• Sección Oficial e Premio á Mellor Actriz en Cannes, Sección Oficial do Festival de 
Sevilla e do D’A Film Festival, onde se lle dedicou unha retrospectiva a Jessica Hausner.

VINDEIRAS SESIÓNS #OUTUBRO #20:30 h

MARTES 20.10.2020 / ZOMBI CHILD (BERTRAND BONELLO, 2019, FRANCIA, VOSE)

LUNS 26.10.2020 / SOIS BELLE ET TAIS-TOI (DELPHINE SEYRIG, 1981, FRANCIA, VOSG)

MARTES 27.10.2020 / SOBRE O INFINITO (ROY ANDERSSON, 2019, SUECIA, VOSE)



ENTREVISTA A JESSICA HAUSNER
«A FELICIDADE ESTÁ SOBREVALORADA,
HOXE EN DÍA É UNHA AMEAZA»

De onde nace a historia de Little Joe, tan acaída agora, en tempos de coronavi-
rus? Inspireime inicialmente no filme A invasión dos ultracorpos (1978), de Philip 
Kaufman. E tamén no Frankenstein da novela de Mary Shelley, mais en versión 
feminina. A personaxe do científico é Alice, unha muller que é quen de crear unha 
planta, mais tamén un monstro que é o seu propio fillo. Ela perde o poder de 
control tanto sobre a planta coma sobre o propio fillo, polo que se converte nunha 
vítima da súa propia creación. A miña intención era construír a historia dun xeito 
que tivera presente distintos escenarios e lecturas, non quería falar sobre un virus 
específico, senón sobre os problemas xerais que pode causar a ciencia ao inventar 
novas cousas. Se creas algo, se cadra tes que facerlles fronte ás consecuencias ne-
gativas do teu invento, no caso de habelas.

Esa planta que é quen de modificar a mente humana ben podería funcionar 
coma unha metáfora da sociedade manipulada pola clase gobernante. Absolu-
tamente. Dende a política manipúlase o que pensamos, pero eu iría máis lonxe: na 
nosa denominada sociedade libre atravésanos a influencia de regras invisibles que 
se nos transmiten a través dos medios, a publicidade, os filmes ou o que lemos. 
Cando estiven na China en decembro para promocionar o meu filme puiden falar 
co público, que tiña moi claro que a información que reciben está manipulada. Na 
nosa sociedade cremos que todo o que se nos di é verdade e deberiamos ser máis 
conscientes de que non é así.

Hai unha sensación constante de frialdade en todo o filme, tanto na imaxe do 
criadeiro coma nas relacións entre os protagonistas, cun uso da cor moi desta-
cado. Quería mostrar unhas plantas creadas nun laboratorio, un lugar frío, e que 
fosen dunha intensa cor vermella, que simboliza tanto o amor coma o perigo.

Tamén formula unha relación maternofilial complicada. As mulleres temos o 
poder de crear un ser humano, mais non podemos controlalo. E como nai, sempre 
estaremos vencelladas a esa persoa. Quería sacar á luz ese aspecto.

Como foi o traballo actoral? Este é o seu primeiro filme rodado en inglés. O 
máis interesante do traballo actoral neste filme foi tratar de reflectir as dúbidas 
sobre se os personaxes estaban realmente infectados ou non a través dos diálogos. 
Durante a rodaxe démoslle moitas voltas á maneira de interpretar os seus papeis 
para que o público mantivera sempre esa interrogante. Interesábame que finxiran 

de xeito natural, como fai todo o mundo: «encantado de coñecerte», «estou ben», 
todo de xeito correcto e educado, ocultando de cara aos demais os verdadeiros 
sentimentos. E a este nivel nunca sabes o que alguén realmente está pensando 
ou sentindo, sempre xera dúbidas. Tratamos de atopar un ton que creara certa 
ambigüidade e ao tempo algo de humor.

A banda sonora, igual cá escenografía, é unha protagonista inquedante do fil-
me. Está inspirada na música que creou o compositor xaponés Teiji Ito, que tra-
ballou en filmes da directora estadounidense de orixe ucraína Maya Deren nos 
anos corenta e cincuenta. O seu cinema era experimental e inspirábase principal-
mente no surrealismo. Para min foi unha gran fonte de inspiración, sobre todo 
pola utilización que fai da música nos seus filmes, con ese son tan peculiar. Tiña 
claro que quería algo así para Little Joe.

Alice é unha muller solitaria á que lle custa comunicarse. En todos os meus 
filmes interésame indagar sobre a capacidade da humanidade para comunicarse. 
Creo que cadaquén trata de facerse entender, mais que non é doado logralo. Se eu 
digo algo, ti podes entendelo doutro xeito e escribilo así. Vivimos constantemente 
entre malentendidos.

Como preparou Emily Beecham a personaxe protagonista? Está baseada en 
alguén real? Investiguei fondamente como funcionan estes laboratorios de enxe-
ñaría xenética para elaborar o guión canda a Géraldine Bajard. E para crear a 
personaxe de Alice coñecemos moitos biólogos e científicos e vimos moito vídeos. 
Lembro que a Emily lle impactou moito a imaxe dunha microbióloga francesa 
chamada Emmanuelle Charpentier, que inventou unha famosa ferramenta xené-
tica. Copioulle o xeito de vestir e o cabelo.

A planta Little Joe ten capacidade aparente de mellorar o humor de quen a 
posúe, de facer feliz. Por que cre que a humanidade ten o desexo constante de 
acadar a felicidade plena? Creo realmente que a felicidade está sobrevalorada. A 
humanidade sempre desexou a felicidade, mais hoxe en día converteuse nunha 
ameaza. É unha presión sentir que tes que ser feliz e proxectar ese sentimento 
todo o tempo.

